
Naqqiut 

 

Siunnersuummut 10. august 2018 ullulerneqartut taarsiut  

 

Tunngavilersuut  

Siunnersuutip kalaallisuuani § 18, imm. 4-mi aamma § 46 a, imm. 1, nr 1-mi 

oqaasertaliussanik allannguisoqarpoq.  

 

 

Siunnersuummut nassuiaatit 

 

Nassuiaatit nalinginnaasut 

 

1. Aallaqqaasiut 

Siunnersuummi matumani, inatsisip akuerineqarneraniilli misilittakkat misilittagarineqalersut 

tunngavigalugit Inatsisartut inatsisissaata naleqqussarneqarnissaa siunnerfigineqarpoq. 

 

Maleruagassat atuuttut malillugit ilaatigut, aatsitassarsiornermi misissueqqaarnermik, 

aatsitassarsiorluni misissuinermik aamma piiaanermik suliaqarnermit akileraarutinit A-nit 

nunap karsiani isertitat Piffissaq ungasinnerusoq eqqarsaatigalugu 

aningaasaliissuteqarnissamut Aningaasaateqarfimmut tutsinneqartussaapput. Tassani 

pineqarput inuit qaammatini siuliini 6-ini kingullerni nunatsinni maani kommunimut 

akileraartussaatitaasimanngitsut aammalu ilanngaasiinnginnermi akileraarutinut 

aaqqissuussinermik taaneqartartumi pineqartunut ilaatinneqartut, pillugit akileraarutit, takuuk 

aningaasarsianit akileraarutit pillugit Inatsisartut Inatsisaanni §72 b. 

 

Aningaasarsianit akileraarutit pillugit Inatsisartut Inatsisaanni ilanngaasiinnginnermi 

akileraarutinut aaqqissuussinermi, tamatuma saniatigut ilaatinneqarput inuit illoqarfiit aamma 

nunaqarfiit pioreersut avataanni sanaartugassanik pilersaarusiornermik suliassanut, 

illuliornermik sanaartornermillu suliassanik kiisalu innaallagialersuinermut ikkussuinermullu 

suliassanut atatillugu suliaqartut pillugit akileraarutit A-t, takuuk aningaasarsianit akileraarutit 

pillugit Inatsisartut Inatsisaanni § 72 a. Aalajangersagaq taamanikkut Alcoa-p suliassaanut 

siunnerfeqartinneqartoq, maannamut atorneqarsimanngilaq. Aningaasarsianit akileraarutit 

pillugit Inatsisartut Inatsisaata allanngortinneqarnissaa pillugu Inatsisartut inatsisaanni nr. 48, 

23. november 2017-imeersumi, § 72 a-ip atuuffissai aamma  Namminersorlutik Oqartussat 

sinnerlugit mittarfiliornerit pineqartunut ilaatilerlugit, annertusitinnissaa Inatsisartut akueraat.  

 

Aningaasarsianit akileraarutit pillugit Inatsisartut Inatsisaanni § 72 b malillugu 

ilanngaasiinnginnermi akileraarutit Piffissaq ungasinnerusoq eqqarsaatigalugu 

aningaasaliissuteqarnissamut Aningaasaateqarfimmut tutsinneqartarnissaasa 

aalajangiunneqarnera eqqarsaatigalugu, tamanna aamma ilanngaasiinnginnermi 

akileraarutinut § 72 a-imi pineqartunut ilaasunut, atuutissasoq siunnersuutiginissaa 

eqqortuusorineqarpoq. Taamaaliornermi aamma aalajangersakkanut marlunnut taakkununnga 

tunngatillugu ilanngaasiinnginnermi akileraarutinit iluanaarutit immikkut ittutut 

isigineqartariaqartut, aamma pingaartinneqarpoq. 

 

Pisortani aningaasaqarnermi periaatsip nutaap piareersarneqarnerani naleqqussarneqarneranilu 

suliaqarneq pisortat ataatsimoorullugu ERP-mi allattoqarfianit (ERP tassaavoq Enterprise 

Ressource Planning aammalu IT atorlugu periaaseq, suliaqarfiit aamma sulianik 

ingerlatitsisarnerit assigiinngitsut periaatsimi ataatsimi ataatsimoortinneqarnerannut 

taaguutaasoq) isumagineqarpoq. Suliaqarnerup takutippaa kommunit aamma 

Namminersorlutik Oqartussat akimorlugit ataatsimoorluni IT atorlugu periaatsit ilaannik 

pisiniartarnermut, ingerlatsinermut ineriartortitsinermullu tunngasunik arlalinnik 

iluaqutissartaqarsinnaasoq. Amerlanertigut suliassat ataatsimoorussamik suliarineqarpata, 

aningaasaqarnikkut sipaaruteqarnissaq, peqatigisaanillu suliat pitsaassusaasa 

qaffasinnerunissaat, anguneqarsinnaavoq. 

 

Aaqqissuussaanermik taamaattumik ilusilersuinissamut ilusiliamik naammassisamik suli 

peqanngilaq. Taamaattoq tamanna qanoq naleqqunnerpaamik pisinnaanersoq, Politikkikkut 

ataqatigiissaarisoqatigiinni (PKG) oqaloqatigiinnerit aallartinneqarput. Oqaloqatigiinnerni 

taakkunani tunngavigineqarpoq, aaqqissuussaanermi taamaattumi pisortaasut qullersaat 

kommuninit aamma Namminersorlutik Oqartussanit toqqarneqassasut, taamatullu tamarmik 

aningaasartuutit ataatsimoorussat aningaasalersornissaannut peqataassasut. 

 

Inatsisartut inatsisaanni atuuttumi § 2-imi ilaatigut allassimavoq, ukiuni sisamani piffissap 

missingersuusiorfiusup ingerlanerani kommunini aamma Namminersorlutik Oqartussani 

pisortat aningaasaataanni ataatsimoortuni missingersuutitigut inissisimaneq tamarmiusoq 

oqimaaqatigiissasoq imaluunniit sinneqartoorfiussasoq. Tamatuma saniatigut ingerlatsinermut 

aningaasartuutit annerpaamik qaffakkiartornissaasa annertussusissaa pillugu aammalu isertitat 

tamarmiusut minnerpaamik 7 %-ii sanaartornermut immikkoortinneqartassasut pillugu 

maleruagassanik aalajangersagaq imaqarpoq. 

 

Missingersuutini inissisimanerup naatsorsorneqartarnera pillugu aalajangersakkat atuuttutut 

iluseqarlutik periaatsitigut immikkoortuni ataasiakkaani naleqqutinngitsut paasinarsisimavoq. 

Tamatumunnga ilaatigut pissutaavoq:  

 

 Inatsisartut inatsisaanni aalajangersakkani kommunit aamma Namminersorlutik 

Oqartussat akornanni suliassanik nuussisarnerit amerlisimanerisa naammattumik 

annertussusilimmik sillimaffigineqarsimannginnerat. Tamatuma kommunit aamma 

Namminersorlutik Oqartussat missingersuutit minnerpaamik 7 %-iannik 

sanaartugassani aningaasaliinernut atuinissaat pillugu piumasaqaatip ingerlaavartumik 

naatsorsortarnissaa aammalu malinneqarnerata nalilersorneqarnissaa, 

ajornakusuulersippaa.  

 Kommunip avinneqarnera 1. januar 2018 atuutilersoq pissutigalugu, Kommuni 

Qeqertalimmut aamma Avannaata Kommunianut missingersuutini inissisimanerup 

kingumoortumik naatsorsorneqarsinnaasimannginnera Inatsisartut inatsisaanni 

aalajangersakkani sillimaffigineqarsimanngitsoq. Peqatigisaanik kommuninut 

taakkununnga, Qaasuitsup Kommuniata naatsorsuutai aallaavigalugit, 

missingersuutini inissisimaneq naatsorsorneqassappat, tamatuma kingunerisaanik 

kommunit nutaat siunissami atugassinneqarnissaat Qaasuitsup Kommuniani 

aalajangiisimanernit sunnerneqartussaavoq.  

 Missingersuutini inissisimanerup kingumoortumik naatsorsorneqarnerani, Inatsisartut 

inatsisaata atuutilernissaa sioqqullugu ukioq naatsorsuusiorfiusoq 

ilaatinnginneqarsinnaalerlugu, Inatsisartut inatsisaata atuutsikkiartuaarneqarnissaanik 

pisariaqartitsinerup naammattumik eqqarsaatigineqarsimannginnera.  

 

Tamanna tunngavigalugu qulaajaanermik suliaqarneq aallartinneqarpoq, maleruagassat 

allanngortinneqarnissaat pisariaqartinneqarnersoq paasinarsisinnissaa, 

taamaattoqarsimappallu maleruagassanik taamaattunik oqaasertaliinissamut 

siunnersuuteqarnissaq, siunertarineqarluni. Maleruagassanik allanngortitsinermut atatillugu, 

taakkua Namminersorlutik Oqartussat aningaasaataasa ileqqaakkat, sanaartukkanut il.il. 

nutaanut annertunerusunullu naleqquttumik aningaasaliinissamut tunngavissatut, 

atorneqarnissaat pillugu naleqquttumik aalajangiinissamut, akornusiinnginnissaat 

qulakkeerneqassaaq. Suliaqarneq 2019-ip imaluunniit 2020-ip ingerlanerani naammassissasoq 

naatsorsuutigineqarpoq. 

 

2. Siunnersuummi immikkoortut pingaarnerit  

Siunnersuutigineqarpoq Inatsisartut inatsisaanni § 18, imm. 3, nr. 2, inunnit, illoqarfiit 

nunaqarfiillu pioreersut avataanni sanaartugassanik pilersaarusiornermik suliassanut, 

illuliortiternernik sanaartornernillu suliassanut kiisalu innaallagialersuinernik ikkussuinernillu 

suliassanut imaluunniit Namminersorlutik Oqartussat sinnerlugit mittarfiliornernut atatillugu 

suliaqartunit, aamma ilanngaasiinnginnermi akileraarutit pillugit Namminersorlutik 

Oqartussat isertitaat aamma pineqartunut ilaatilerlugit, annersitinneqassasoq.  

 

Aalajangersakkami imm. 3, nr. 5-imi tassani erseqqissarneqarpoq, nunap karsiata 

ingerlatsinermit, sanaartugassanit aamma taarsigassarsiarititanit (IST) sinneqartoorutai, 

aningaasaateqarfimmut nuunneqartussaasut. 

 

Inatsisartut inatsisaanni § 18, imm. 3, nr. 5-imi erseqqissarneqassasoq 

siunnersuutigineqarpoq, sinneqartoorutit aningaasaateqarfimmut tutsinneqartussat tassaasut 

ingerlatsineq, sanaartorneq aamma taarsigassarsititsineq (IST) pillugit sinneqartoorutit.  

Tamatuma saniatigut, sinneqartoorutit aatsaat ukiup aningaasaliiffiusup tulliani 

nuunneqartassasut pillugu maleruagassaq atuuttoq atorunnaarsinneqarpoq, tassami taanna 

naatsorsuuserinermut maleruagassat paatsoorneqarnerannik tunngaveqartoq paasinarsimmat. 

Tamatumunnga taarsiullugu § 18, imm. 4-imi aalajangersagaq ilanngunneqarpoq, taanna 

malillugu IST-imi sinneqartoorutit, Inatsisartut nunap karsiata naatsorsuutaannik 

akuersereernerisa kingorna piaartumik aningaasaateqarfimmut nuunneqartussaallutik.  

 

Aalajangersakkami tassani allassimavoq, § 18, imm. 3-imi iluanaarutit allat, 

tiguneqarniariarpata piaartumik aningaasaateqarfimmut nuunneqassasut, tassami maannakkut 

aalajangersagaq Namminersorlutik Oqartussat iluanni naatsorsuuserinermut tunngasunik 

pisariaqanngitsumik maleruagassiiviusoq, paasinarsisimammat. 

 

§ 23, imm. 1-imi ullumikkut Inatsisartut inatsisaanni § 21, imm. 3 innersuussutigineqarpoq. 

Innersuussineq taanna kukkuneruvoq aammalu tamatumunnga taarsiullugu § 21, imm. 4-imut 

innersuussilluni iluarsineqarluni. 

 

§ 32, imm. 3-imut nutaamut siunnersuummi, Inatsisartunut qinersinerup malitsigisaanik 

upernaakkut ataatsimiittoqarani pisoqartarneri siunnerfigineqarput. Naalakkersuisunngorlaat 

pisuni taamaattuni Kalaallit Nunaata Aningaasaqarnera pillugu nalunaarummik, 

misissueqqissaarnerit il.il. aallaavigalugit Naalakkersuisut nutaat aningaasaqarnikkut 

politikkiannut malitassiorfiusumik, saqqummiussinissaq angumerisinnaassanngilaat. 

Taamaattumik siunnersuutigineqarpoq, Naalakkersuisut allatigut tamanna 

kissaatigisimappassuk, Naalakkersuisut nalunaarut taamaattoq, Kalaallit Nunaanni 

maannakkut aningaasaqarnikkut inissisimaneq pillugu Inatsisartunut allaganngorlugu 

ilisimatitsissummik taarserniarlugu aalajangersinnaassasut. 

 

§ 46 a-imi siunnersuutigineqarpoq, pisortani IT-mut aaqqissuussaanermik pilersitsinissaq, 

aqutsinissaq il.il. pillugit nalunaarummik saqqummiussinissamut Naalakkersuisut 

piginnaatinneqassasut. Aaqqissuussaanermi taamaattoqarnerani IT atorlugu periaatsit 

pisortani ataatsimoorussat pissarsiarinissaat, ingerlatsineq ineriartortitsinerlu 

suliarineqartussaassaaq. Piginnaatitsissuteqarnermi ilaatigut pisortaqartitsinermut tunngasut, 

IT atorlugu periaatsit tunngavissarititaasut suut malillugit pisortani ataatsimoorussatut 

taamaalillunilu aaqqissuussaanerup ataani akisussaaffeqarfinni ilaasutut 

isigineqarsinnaanersut, aaqqissuussaanermi aningaasartuutit qanoq kommunit aamma 

Namminersorlutik Oqartussat akornanni agguataarneqassanersut, aaqqissuussaanermi 

kommunit aamma Namminersorlutik Oqartussat saniatigut allat sullillugit suliassanik 

tigusisoqarsinnaanersoq il.il. pillugit maleruagassanik aalajangersaasinnaaneq pineqartunut 

ilaavoq. Pisortani oqartussat suliassaqarfimmi pingaaruteqartumi tassani IT atorlugu 

periaatsinik assigiinnik atuinissaannut periarfissat pitsanngorsarnissaat siunertaralugu, IT 

atorlugu periaatsit pisortani ataatsimoorussat sorliit kommunit tamarmik aamma 

Namminersorlutik Oqartussat atornissaannik pisussaaffeqarnersut, aalajangernissaanut 

Naalakkersuisut piginnaatinneqassasut siunnersuutigineqarpoq. Naalakkersuisunit taamatut 

aalajangiisoqarsimanngippat, kommuni imaluunniit Namminersorlutik Oqartussat 

taamaalillutik IT atorlugu periaatsimik pisortani IT-mut aaqqissuussaanermit 

pissarsiarineqarsimasumik, ingerlanneqartumik imaluunniit ineriartortinneqartumik 

atuiniarnerlutik, namminneq aalajangersinnaavaat. 

 

Siunertaavoq maleruagassat imarisai kommunit aamma Namminersorlutik Oqartussat 

akornanni sioqqutsisumik sukumiisumik oqaloqatigiinnerit malillugit aalajangersarneqassasut.  

 

Aaqqissuussaanermut tunngasut maleruagassiivigineqarnissaasa nalunaarummiinnissaat 

siunnersuutigineqarmat, aaqqissuussaanermut taassumalu suliassaannut tunngatillugu 

ersarissunik assigiinnillu killissaliinerup qulakkeerneqarnissaata eqqarsaatigineqarnissaa, 

tamatumunnga pissutaavoq. Tamatuma saniatigut isumaqatigiinngissutaasut annikinnerusut, 

suliassanik suliarinninnerup siumut ingerlaneranut akornutaannginnissaat 

qulakkeerneqarsinnaassaaq. 

 

Kiisalu siunnersuutigineqarpoq, Kommunit Namminersorlutillu Oqartussat missingersuutaat 

naatsorsuutaallu pillugit Inatsisartut Inatsisaanni §§ 2-5-imi aalajangersakkat piffissami 1. 

januar 2019 - 31. december 2021 atuutsinneqassanngitsut. Taamaattoq Naalakkersuisut 

nalunaarummi  piffissaq atorunnaarsitsiviusussaq sivikillisinniarlugu aalajangersinnaapput.  

 

 

Inatsisartut inatsisissaattut siunnersuutip inatsimmut atuuttumut sanilliunneqarnera 

Oqaasertaliineq atuuttoq Inatsisissatut siunnersuut 

 § 1 

 

Kommunit Namminersorlutillu Oqartussat 

missingersuutaat naatsorsuutaallu pillugit 

Inatsisartut Inatsisaanni nr. 26, 28. november 

2016-imeersumi makkua 

allanngortinneqarput: 

§ 18.   

  Imm. 3.  Aningaasaateqarfimmut akiliutit 

nuunneqartassapput immikkut ittumik 

isertitanit ukunannga: 

1) Ingerlatseqatigiiffiit nunanit allaneersut 

aatsitassarsiornermi misissuinerannut 

sanaartornerannullu atatillugu 

ingerlatseqatigiiffiup akileraarutaanit 30 mio. 

kr.-nik amerlanerusunit Nunatta Karsiata 

iluanaarutaanit pissarsiat, 

2) Aningaasarsianit akileraarutit pillugit 

Inatsisartut Inatsisaanni § 72 b naapertorlugu 

1.  § 18, imm. 3 aamma 4, imatut 

oqaasertalerneqarput: 

”  Imm. 3.  Aningaasaateqarfimmut akiliutit 

nuunneqartassapput immikkut ittumik 

isertitanit ukunannga: 

1)  Ingerlatseqatigiiffiit nunanit allaneersut 

aatsitassarsiornermi misissuinerannut 

sanaartornerannullu atatillugu 

ingerlatseqatigiiffiup akileraarutaanit 30 mio. 

kr.-nik amerlanerusunit Nunatta Karsiata 

iluanaarutaanit pissarsiat, 

2)  Aningaasarsianit akileraarutit pillugit 

Inatsisartut Inatsisaanni § 72 a aamma § 72 b 

naapertorlugit akileraarutit A-t.   

akileraarutit A-t.   

3) Namminersorlutik Oqartussat pigisaannik 

50 mio. kr.-t sinnerlugit nalilinnik 

tunisaqarnermit iluanaarutit. 

4) Soraarnerussutisiassanik imaluunniit 

inuunermut sillimmasiisimanernik 

Danmarkimi, Savalimmiuni nunaniluunniit 

allani soraarnerussutisiassanut 

aningaasaateqarfinnut nuussinernit 

imaluunniit inuunermik 

soraarnerussutiassanillu sillimmasiisarfimmit 

Kalaallit Nunaanni najugaqartumit 

akile­raarutinit akitsuutinillu iluanaarutit. 

5) Nunatta Karsiata naatsorsuutaanit 

sinneqartoorutit ukiup aningaasanut 

inatsiseqarfiusup kingorna ukiup 

naannginnerani atorneqarsimanngitsut. 

  Imm. 4.  Imm. 3 naapertorlugu iluanaarutit 

tiguneqarnerannit kingusinnerpaamik 

qaammatip ataatsip qaangiunnerani 

aningaasaateqarfimmut nuunneqassapput.  

3)  Namminersorlutik Oqartussat pigisaannik 

50 mio. kr.-t sinnerlugit nalilinnik 

tunisaqarnermit iluanaarutit. 

4)  Soraarnerussutisiassanik imaluunniit 

inuunermut sillimmasiisimanernik 

Danmarkimi, Savalimmiuni nunaniluunniit 

allani soraarnerussutisiassanut 

aningaasaateqarfinnut nuussinernit 

imaluunniit inuunermik imaluunniit 

soraarnerussutiassanut sillimmasiisarfimmit 

Kalaallit Nunaanni najugaqartumit 

akileraarutinit akitsuutinillu iluanaarutit. 

5)  Ingerlatsineq, sanaartorneq aamma 

taarsigassarsititsineq pillugit nunap karsiata 

naatsorsuutaanni sinneqartoorutit. 

  Imm. 4.  Iluanaarutit imm. 3, nr. 1-4-imi 

taaneqartut, tiguneqarnerisa kingorna 

piaartumik aningaasaateqarfimmut 

nuunneqassapput. sinneqartoorutit imm. 3. 

nr. 5-imi taaneqartut, Inatsisartut nunap 

karsiani naatsorsuutinut 

akuersissuteqareernerisa kingorna piaartumik 

aningaasaateqarfimmut nuunneqassapput.” 

§ 23.  Ukiumoortumik missingersuutini 

naatsorsuutit kommunalbestyrelsip 

ukiumoortumik naat­orsuutinik 

akuersissuteqarnermini 

aningaasaliissuteqarfissanut tunngatillugit 

isummerfigisai § 21, imm. 3 naapertorlugu 

kommunip ingerlatsineranut 

pisussaaffiliipput. 

2.  § 23, imm. 1, imatut oqaasertalerneqarput: 

”  § 23.  Ukiumoortumik missingersuutini 

naatsorsuutit kommunalbestyrelsip 

ukiumoortumik naatsorsuutinik 

akuersissuteqarnermini 

aningaasaliissuteqarfissanut tunngatillugit 

isummerfigisai § 21, imm. 4 naapertorlugu 

kommunip ingerlatsineranut 

pisussaaffiliipput.”  

§ 32.  Kalaallit Nunaata aningaasaqarnera 

pillugu ukiumoortumik nalunaarusiaq, 

tassunga ilanngullugu pisortat 

aningaasartuutaasa isertitaasalu 

ineriartornerat Naalakkersuisut Inatsisartut 

uper­naakkut ataatsimiinneranni 

saqqummiuttassavaat.  Ukiumoortumik 

nalunaarusiap imarissavai qitiu­sumik 

aningaasartuuteqarfiusartuni 

isertitaqarfiusartunilu ataatsimi 

arlalinniluunniit aningaasaqarnikkut 

suliassanillu ingerlatsinerup 

3.  § 32-imi imm. 3-tut nutaatut 

ilanngunneqarpoq: 

”  Imm. 3.  Inatsisartunut qinersinerup 

malitsigisaanik upernaakkut 

ataatsimiittoqanngippat, imm. 1-imi 

taaneqartoq nalunaarusiaq, Kalaallit 

Nunaanni maannakkut aningaasaqarnikkut 

inissisimaneq pillugu Inatsisartunut 

allakkatigut ilisimatitsissuteqarnermik, 

taarserniarlugu Naalakkersuisut 

aalajangersinnaapput.” 

misissuiffigeqqissaarneqarsimanerat. 

  Imm. 2.  Aningaasanut inatsit ukiumi 

aningaasanut inatsiseqarfiusumi 

akuersissutigineqarpat nalu­naarusiaq imm. 

1-imi pineqartoq Naalakkersuisut 

saqqummiutinngitsoorsinnaavaat. 

 4. § 46 kingorna kapitalitut nutaatut 

ilanngunneqarpoq: 

” Kapitali 7 a 

Pisortani ataatsimoorussaq IT pillugu 

suleqatigiinneq” 

 5.  § 46-ip kingorna kapitali 7 a-mi 

ilanngunneqarpoq: 

”  § 46 a.  Naalakkersuisut makkua pillugit 

maleruagassanik aalajangersaasinnaapput: 

1) Kommunit aamma Namminersorlutik 

Oqartussat ataatsimoorlutik IT atorlugu 

periaatsimik pisortani ataatsimoorussamik 

pissarsinissamut, ingerlatsinermut 

ineriartortitsinermullu aaqqissuussaanermik 

pilersitsissasut. Naalakkersuisut tassunga 

ilanngullugu aaqqissuussaaneq qanoq 

siulersorneqassanersoq, IT atorlugu periaatsit 

pisortani ataatsimoorussatut 

isigineqartariaqarnerannut 

tunngavissarititaasut suussanersut, 

aaqqissuussaanermi aningaasartuutit qanoq 

kommunit aamma Namminersorlutik 

Oqartussat akornanni qanoq 

agguarneqassanersut, aaqqissuussaanermi 

kommunit aamma namminersorlutik 

Oqartussat saniatigut allat sullillugit 

suliassanik suliaqartoqarsinnaanersoq il.il., 

maleruagassanik aalajangersaasinnaapput.  

2) Naalakkersuisut aammattaaq 

aalajangersinnaavaat, kommunit aamma 

Namminersorlutik Oqartussat IT atorlugu 

periaatsit pisortani ataatsimoorussat suut 

atussaneraat.” 

 6. § 49-ip kingorna § 50-itut 

ilanngunneqarpoq: 

”  § 50.  §§ 2-5-imi aalajangersakkat 

piffissami 1. januar 2019 - 31. december 

2021 atuutissanngillat, taamaattoq takuuk 

imm. 2.  

  Imm. 2.  Naalakkersuisut nalunaarummi 

piffissaq atorunnaarsitsiviusussaq imm. 1-

imiittoq sivikillisissinnaavaat.” 

 § 2 

Inatsisartut inatsisaat ulloq 1. januar 2019 

atuutilerpoq. 

 

3. Pisortanut aningaasaqarnikkut allaffissornikkullu sunniutaasussat  

Piffissaq ungasinnerusoq eqqarsaatigalugu aningaasaliissuteqarnissamut Aningaasaateqarfik 

missingersuusioriaatsimi naatsorsuusioriaatsimilu aningaasaateqarfiusoq, nunap karsiani 

ilaasoq. Aningaasaateqarfiup isertitassaannut tunngavissat annertusineqarnerat taamaalilluni 

nunap karsiani naatsorsuutit inernerinut pingaaruteqanngilaq.  

 

IT atorlugu periaatsit pisortani ataatsimoorussat pissarsiarinissaannut, ingerlatsinissamut 

ineriartortitsinissamullu aaqqissuussaanermik pilersitsinissaq pillugu maleruagassanik 

aalajangersaanissamut piginnaatitsissuteqarneq, aallaaviatigut kommunit aamma 

Namminersorlutik Oqartussat aningaasartuuteqarnerulernerannik kinguneqassanngitsoq, 

naatsorsuutigineqarpoq. Taamaattoqassappat pilersitsineq aningaasaliissutinut killiliussat 

pioreersut iluanni nuussinikkut pissaaq aammalu ilaatigut aningaasanut inatsimmi kontumik 

pingaarnermik nutaamik pilersitsinissamik pissutissaqalersitsissasoq 

naatsorsuutigineqartariaqarluni. Pilersitsinermi Namminersorlutik Oqartussanut 

aningaasaqarnikkut sunniutaasussat erseqqinnersut, Aningaasaqarnermut 

Akileraartarnermullu Ataatsimiititaliamut saqqummiunneqassapput aammalu aningaasanut 

inatsisissani ilanngunneqassallutik. Taamaaqataanik kommunalbestyrelsit taakkualu 

aningaasaqarnermut ataatsimiititaliaat, kommuninut ataasiakkaanut aningaasaqarnikkut 

sunniutaasussat pillugit, akuutinneqassapput. 

 

IT atorlugu periaatsit pisortani ataatsimoorussat pissarsiarinissaannut, ingerlatsinissamut 

ineriartortitsinissamullu aaqqissuussaanermik pilersitsineq ilaatigut kommunit aamma 

Namminersorlutik Oqartussat akornanni ataatsimiinnissanut, sulisorisanik nuutitsinissanut 

il.il. pissutissaqalersitsisinnaassaaq. Tamatuma saniatigut siunnersuut pisortanut 

allaffissornikkut sunniuteqassasoq naatsorsuutigineqanngilaq.  

 

4. Inuussutissarsiortunut aningaasaqarnikkut allaffissornikkullu sunniutaasussat 

Aallaaviatigut siunnersuut inuussutissarsiortunut sunniuteqassanngilaq.  

 

Allannguutini Namminersorlutik Oqartussat piffissap ullumikkornit sivikinnerusup iluani 

annertunerusunik aningaasaliinissaannut annikinnerusunik periarfissiisoqarmat, taamaattoq 

siunnersuut inuussutissarsiortut kalluarneqartut piffissakkaartumik 

kaaviiaartitaqarnerulernerannik, siunnersuut kinguneqarsinnaavoq. Taamatut kaaviiaartitat 

qaffannerisa annertussusissaat sioqqutsisumik nalilersorneqarsinnaanngilaq. 

 

Siunnersuut inuussutissarsiortunut allaffissornikkut sunniuteqassanngilaq.  

5. Avatangiisinut, pinngortitamut aamma inuit peqqissusaannut sunniutaasussat  

Siunnersuut avatangiisinut, pinngortitamut aamma inuit peqqissusaannut 

sunniuteqassanngilaq. 

 

6. Innuttaasunut sunniutaasussat 

Siunnersuut innuttaasunut sunniuteqassanngilaq. 

 

 

7. Sunniutaasussat annertuut allat  

Siunnersuut allanik annertuunik sunniuteqassanngilaq. 

 

8. Oqartussanut kattuffinnullu il.il. tusarniaaneq  

Siunnersuut piffissami 8. juni 2018-imiit 6. juli 2018-ip tungaanut makkunani 

tusarniaassutigineqarpoq:  

Sulisitsisut (GE), NUSUKA, KNAPK, SIK, Kommune Kujalleq, Kommuneqarfik 

Sermersooq, Qeqqata Kommunia, Qaasuitsup Kommunia, Grønlandsbanken, Bank Nordik,  

Deloitte, Grønlands Revisionskontor, BDO, BK Revision, Revisionsfirmaet Per Abelsen, 

Nunatsinni Advokatit aamma Namminersorlutik Oqartussani Naalakkersuisoqarfinni tamani. 

 

Siunnersuut tamatuma saniatigut tusarniaanermut nittartakkamiitinneqarpoq. 

 

Makkunannga tusarniaanermut akissuteqaatit tiguneqarput Peqqissutsimut 

Ilisimatusarnermullu Naalakkersuisoqarfimmit, Kalaallit Nunaanni Sulisitsisut (GE), ERP-

Sekretariatet, Kommune Kujalleq, Kommune Kujalleq, Kommune Qeqertalik, 

Kommuneqarfik Sermersooq, Digitalimik Sullissinermut Aqutsisoqarfik, aammalu 

Ineqarnermut Attaveqaqatigiinnermullu Naalakkersuisoqarfik.  

Matuma kinguliani tusarniaaffigineqartut oqaaseqaataanni immikkoortut pingaarnerit 

iluarsaallugit naalisarlugillu nalinginnaasumik allannilerlugit issuarneqarput, 

Naalakkersuisunit oqaaseqaatit uingasumik allanneqarlutik.  

Tusarniaanermut akissuteqaatit makkuninnga pissutissaqalersitsipput:  

Kommune Kujalleq  

Kommunit ingerlatseqatigiiffinni aningaasaliiffiginikuusaanni iluanaarutisianik 

pisinnaanerannut killilersuutinik eqqussisoqassanngitsoq kommunit innersuussutigaat.  

Siunnersuut kommunit ingerlatseqatigiiffinnit iluanaarutisianik pissarsisinnaanerat 

iluanaarutisianillu atuisinnaanerat siunnersuutip kalluanngilaa, tassunga ilanngullugit 

ingerlatseqatigiiffiit namminersorlutik oqartussat 50 % sinnerlugu aningaasaataannik 

piginnittuuffigisai. 

Namminersorlutik Oqartussat aallarnisagaanik IT atorlugu periaatsit atortorissaarutit nutaat 

eqqunneqarnerini kommunit aningaasaqarnikkut akornuserneqannginnissaat pillugu 

nassuiaasiortoqarnissaa kommunip kissaatigaa. IT atorlugu periaatsit tunngavissarititaasut 

malillugit pisortani ataatsimoorussatut aaqqissuussaanerit toqqammavigineqartut pillugit 

siunnersuummi § 46 a, nr. 1-imi oqimaaqatigiinngitsoqarpoq, tamannalu Politikkikkut 

Ataqatigiissaarisoqatigiinni (PKG) oqallisigineqarnikuuvoq. Aaqqissuussaaneq 

isumaqatigiissuteqarnikkut toqqammavissinneqarluni pilersinneqartariaqarsorinarpoq. 

Aaqqissuussaanerup aaqqissuussaanikkut inissinneqarnissaa inatsisitigut 

nassuiaaserneqartariaqarsorinarpoq. IT atorlugu periaatsit ataatsimoorussatut 

ingerlanneqarnissaa ataqatigiissakkamik aaqqiissuunneqartariaqarsorinarpoq      

Aaqqiissuussaanerup pilersinneqartussap ilusissarpiaa aningaasalersorneqarnissaalu suli 

maannarpiaq aalajangivinneqanngilaq. Apeqqutit taaneqartut pillugit piffissami aggersumi 

suliani attuumassuteqartut akornani isumaqatigiissuteqarfigineqarnissaat 

ilusilersorneqarnissaallu ersersinneqarnissaat ilisimanaateqarpoq. Pisariaqartinneqartut 

aallaavigalugit isumaqatigiissutissanut attuumassuteqartut nalunaarusiornissani 

toqqammavigineqassapput. § 46 a-mullu siunnersuummut aammattaaq siunnerfigineqarpoq 

malittarisassat pituttuisut pisariaqarfiani naleqqussaavigineqarnissaat, taamaasilluni 

aaqqissuussaanikkut ingerlatsinikkut pisariaqarfiusuni pilersitsinissanilu immikkut 

soqutigisaqarfinnit siunnerfimmut naapertuutinngissinnaasuni ingerlatsinissanilu 

akornutaannginnissaat anguniarlugu. Ataatsimoorfissami iluaqutaanngissinnaasut 

suliniutinullu pitsaanngequtaasinnaasorinartut pinaveersimatinneqarsinnaanissai tamanit 

soqutigineqarnissaa naatsorsuutigineqarpoq.     

Inatsimmi §§2-5 atuutilersinneqarfissaasa inissinneqarsinnaanissai Naalakkersuisunut 

tunniunneqarnissaa siunertamut naapertuussorinanngilaq. Tassunga atatillugu kommunit 

missingersuusiornissai taakkuninngalu suliaqarnissai sioqqullugit piumasaqaataasinnaasut 

kommuninit ilisimaneqarnissai pingaaruteqarpoq.      

Ukiumoortumik missingersuusiornissani aningaasaqarnermullu inatsisissamik 

suliaqarnermut atatillugu kommunit namminersorlutillu oqartussat nalimmassarnissani 

naammaginartumik piffissalerneqarnissaat Naalakkersuisunit isumaqatigineqarpoq. 

Aalajangersakkat taaneqartut pillugit Naalakkersuisut piginnaatitsissummik atuissagunik 

ullorlu 31. december 2012 sioqqullugu aalajangersakkat atuutilersissagaluarpata, 

nalinginnaasumik tusarniaanermik ingerlatsisoqaqqaarnissaa ingerlanneqaqqaassaaq. 

Taamaasilluni sulianut attuumassuteqarsinnaasunik akissuteqaatinik 

oqaaseqaataasinnaasunik isorinnissutinik saqqummiussinissamut kommuninit 

periarfissinneqassapput.    

Kommune Qeqertalik 

Kommuni isumaqarpoq siunnersuummi § 46 a, nr. 2-mi kommunit annerusumik 

peqataatinneqartariaqartut. 

Aaqqissuussinissami attuumassuteqartut akornani toqqammavissamik 

isumaqatigiissusiortoqartariaqartoq Naalakkersuisunit isumaqatigineqarpoq. 

Isumaqatigiissut pineqartoq nalunaarusiornissami pisariaqarfiani suliani 

toqqammavigineqassaaq. Suliap ingerlanneqarnerani kommunit peqataatinneqassapput, 

soorluttaaq nalunaarusiaq tusarniaassutigineqarumaartoq.  

Kommuneqarfik Sermersooq 

Siunnersuummi nr. 1-4 aammalu 6-imut kommuni oqaaseqaatissaqanngilaq. 

Ataatsimoorussamik IT 

IT atorlugu periaatsit pisortani ataatsimoorussat pissarsiarinissaanni kommunip pingaartippaa 

ataatsimoorfissamik tigussaasumik pilersitsisoqarnissaa, suliami pineqartut assigiimmik 

tamarmik sunniuteqarfigisinnaasaannik.  

PKG peqatigineqarnera ersarissarneqartariaqarsorinarpoq. IT-mik aaqqissuussinerup 

kommunini namminersorlutillu oqartussani digitaliseriinerulernissanut periarfissanik 

akornutaassanngilaq.  

Aaqqissuussineq suliani attorneqartussat akornani tamani isumaqatigiissummik 

toqqammaveqartoqartariaqartoq Naalakkersuisunit isumaqatigineqarpoq. Isumaqatigiissut 

taaneqartoq pisariaqartinneqarnera najoqqutaralugu nalunaarusiamik suliaqarnermi 

toqqammavigineqassaaq. Isumaqatigiissummi ilaatigut aaqqissuussinerup ilusissaa, 

aqutsisoqarnikkut periutsit, aningaasaliinerit ilailu ilanngullugit suliarineqarnissaat 

naatsorsuutigineqarpoq. PKG aqqutigalugu imaluunniit allatigut isumaqatigiissut 

suliarineqassanersoq siunnersuummi isummerfigineqanngilaq. Aaqqissuussinerup nutaap 

qanoq annertutigisumik annertusisamik digitaliseerinerunissaq ingerlatissaneraa aamma 

isummerfigineqanngilaq, aammalu suliani ingerlanneqartussani sulianik 

sunniuteqarfigineqartussat nammineerlutik qanoq annertutigisumik tamanna 

ingerlatissaneraat aamma suli isummerfigineqanngilaq.  

ERP-allattoqarfik  

ERP-imik suliniut (pisortani aningaasaqarnermi periaatsip nutaap piareersarneqarnerani 

naleqqussarneqarneranilu suliaqarneq pisortat ataatsimoorullugu ERP-mi allattoqarfiat) 

ingerlatsinikkut aamma aaqqissuussaaleriartuaartinneqassaaq. Taamaammat suleriaatsit 

periutsillu inaarutaavissussat atuutilivittussallu sumiissusersineqarlutik inissinneqarnissai 

missingerlugu 1. januar 2019-imi piareerneqarpata siunertamut naapertuutissaaq. 

Tamatumani pissutsit tunngavissat assigiinngitsut apeqqutaassaapput, minnerunngitsumik 

aaqqissuussinerup pilersinneqarnissaa pillugu isumaqatigiissusiornissat il.il., aammalu 

aaqqissuussinerup pilersinneqarnissaani suliani toqqammavissat pisariaqartinneqartussat 1. 

januar 2019-imi inissinneqareersinnaassanersut. 

Allattoqarfiup siunnersuutigaa aaqqissuussinissaq nutaaq pingaarnersiukkanik 

toqqammavissanik pingasunik toqqammavilerneqarluni suliarineqarnissaa:  

a. Periutsit nutaat inississornissai, atuisunut allaffeqarfik, ilinniartitsineq aammalu atuisunut 

sullissisussat (brugersupport). 

b. Atuilluarsaanerit, naammassisaqarluarsaanerit, aqutsinerni paasissutissat, 

minnerunngitsumillu pisortani aaqqissuussinerit, tamatumani ataatsimoortumik 

piumasaqaatinik sukumiisumik allattuinerit, aammalu sullissisussarsiornerni 

isumaqatigiissutinik ingerlatsinerit. 

c. Pisortani ataatsimoortumik aaqqiissutissanik suliaqarnerni ingerlatsinissani 

isumaqatigiissusiornerit teknikikkullu tunngasunik apeqqutinik isumaginninnerit. 

Siunnersuut oqaaseqaatinut ilanngullugu suliarineqarpoq, aalajangersakkap oqaaseqaataani 

ersarissarneqarmat tunngaviusumik pingaartitat suliassaqarfiit sorliit pingasut 

aaqqissuussinermi suliarineqassanersut. 

Digitalimik Sullissinermik Aqutsisoqarfik  

IT atorlugu periaatsit pisortani ataatsimoorussat pissarsiarinissaat pilersinneqarnissaallu 

pillugit siunnerfigineqartut Aqutsisoqarfiup isumaqatigai. 

IT atorlugu periaatsit pillugit aaqqissuussineq siunnersuutigineqartoq inunnut paasissutissat 

pillugit peqqussummi oqaatsit atorneqarnerani taamaallaat paasissutissanik passussiviussaaq, 

paasissutissanik akisussaasut oqartussaaffinnit iliuusissanik tigooqqaaviusussaq. 

Assersuutigalugu ERP-mik suliniut paasissutissat pillugit suliassanut isumaqatigiissutit 

annertukkaat pisariaqartinneqassapput, illuatungeriillu illugiissutaanik isumaqatigiissutit 

oqartussat akornani isumaqatigiissutaasut pisariaqartinneqassallutik, tamatumani inunnut 

paasissutissat pillugit peqqussutip malinneqarnissaata qulakkeerneqarnissaani taaneqartut 

oqartussanit sulianik attuumassuteqartunit pisariaqartinneqassallutik. Siunnersuutilli tamanna 

ajoraluartumik aaqqiissuteqarfigissanngilaaq. Siunnersuutikkut siunnerfigineqartutut 

sunniuteqarluartumik kinguneqassappat, aalajangersakkanik suliaqartoqartariaqarpoq, 

tamatumani oqartussaaffiit paasissutissanik akisussaaffimmik agguaassinissat 

qulakkeerneqarnissaannik toqqammavissat. Tamatumani aaqqissuussinerup nutaap 

oqartussaaffiit atuisuusut inunnut tunngasunik paasissutissanik passusinerni 

ilitsersuusiornissaanik piginnaatinneqarnissai qulakkeerneqassaaq, aammalu oqartussaaffiit 

atuisuusut paasissutissanik akisussaaffeqarnerisa oqartussaaffiit nutaat pillugit 

aalajangiisinnaanerinik ataavartumik qulakkeerneqassaaq. Oqartussaaffiit nutaat tamatuma 

kingorna pilersuisut pisariaqartinneqartunik isumaqatigiissusiorfigisinnaanngussavaat, sullitaq 

ataaseq pilersuisoq ataaseq tunngaviusumik toqqammavigalugu, aammalu paasissutissanik 

suliaqartartutut tamat sinnerlugit isumaqatigiissuteqarfigineqartarneri ilanngullugit. 

IT atorlugu periaatsit pisortani ataatsimoorussat pissarsiarisassat nutaami Kommuninut 

Kalaallit Nunaannilu Namminersorlutik Oqartussat paasissutissat pillugit akisussaaffik 

(dataansvar)agguaatissagaat siunnersuutigineqartoq ilanngullugu siunnersuummut 

suliarineqarpoq. 

Ineqarnermut Attaveqaqatigiinnermullu Naalakkersuisoqarfik  

IT atorlugu periaatsit pisortani ataatsimoorussat pissarsiarinissaat pillugu takorluugaqarneq 

Naalakkersuisoqarfiup taperserpaa. 

Tusarniaavigineqartut allat tusarniaanermi akissuteqaateqartut siunnersuummut allanik 

oqaaseqaatissaqarsimanngillat   

Siunnersuummi aalajangersakkanut ataasiakkaanut nassuiaatit 

 

§ 1-imut 

 

Nr. 1-imut 

 

Imm. 3-imut 

Siunnersuutigineqarpoq Piffissaq ungasinnerusoq eqqarsaatigalugu 

aningaasaliissuteqarnissamut Aningaasaateqarfimmut isertitassanut tunngaviusut 

aningaasarsianit akileraarutit pillugit Inatsisartut Inatsisaanni § 72 a naapertorlugu 

akileraarutit A-it aammalu ingerlatseqatigiiffimmit iluanaarutit ilai, Namminersorlutik 

Oqartussat aningaasaatit akisussaaffigineqartut 50 procentiinit annertunerusut pigisarippasigit, 

ingerlatseqatigiiffimmit ukiuni kingullerni 3-ini pissarsiat agguaqatigiissinnerinit 

annertunerussutaasoq, ilaatilerlugit annertusitinneqassasut. 

 

Aningaasarsianit akileraarutit pillugit Inatsisartut Inatsisaanni § 72 a, inunnut 

atorfeqarnerminnut ilaatillugu illoqarfiit nunaqarfiillu pioreersut avataanni sanaartugassanik 

pilersaarusiornermik suliassanut, illuliortiternermut sanaartornermillu suliassanut kiisalu 

innaallagialersuinermut ikkussuinernullu suliassanut atatillugu imaluunniit  pillugit 

Namminersorlutik Oqartussat sinnerlugit mittarfiliornermik suliaqartunut aammalu 

qaammatini siuliini 6-ini kingullerni nunatsinni maani kommunimi 

akileraartussaatitaasimanngitsunut, tunngassuteqarpoq. 

 

Tamatuma saniatigut siunnersuutigineqarpoq, sinneqartoorutit imm. 3, nr. 5 naapertorlugu 

aningaasaateqarfimmut tutsinneqartussat, tassaasut sinneqartoorutit ingerlatsinermut, 

sanaartornermut taarsigassarsititsinermullu (IST) tunngasut.  

 

Imm. 4-imut 

Siunnersuutigineqarpoq ingerlatsinermit, sanaartornermit taarsigassarsititsinermillu (IST) 

sinneqartoorutit, Inatsisartut nunap karsiata naatsorsuutai akuerereerpagit piaartumik, 

aningaasaateqarfimmut nuunneqassasut.  

 

Tassunga atatillugu siunnersuutigineqarpoq § 18, imm. 3-imi iluanaarutit allat, 

tiguneqareernerisa kingorna piaartumik aningaasaateqarfimmut nuunneqassasut. 

 

Nr. 2-imut 

Kukkusumik innersuussinerup iluarsineqarnissaa tassani pineqarpoq. 

 

Nr. 3-imut 

Inatsisartunut qinersineq pissutigalugu upernaakkut ataatsimiittoqartussaanngippat, 

Naalakkersuisut Kalaallit Nunaata aningaasaqarnera pillugu nalunaarummik 

saqqummiussinissamut pisussaaffeqanngitsut, erseqqissarneqassasoq siunnersuutigineqarpoq. 

Tamatumunnga taarsiullugu Naalakkersuisut taamaattoqarsimappat, Inatsisartunut 

qinigaarlaanut aningaasaqarnermut apeqqutit pingaarnerpaat maannakkut pisut pillugit 

allaganngorlugu ilisimatitsissummik nassiussiniarlutik aalajangersinnaassapput. Taamaattoq 

Naalakkersuisut ilisimatitsissummik taamaattumik suliaqarnissamik pisussaaffeqanngillat. 

Ilisimatitsissut Inatsisartuni suliarineqartussanngussasoq naatsorsuutigineqanngilaq. 

 

Nr. 4-imut 

Kapitali nutaaq ilanngunneqassasoq siunnersuutigineqarpoq, taanna malillugu IT atorlugu 

suleqatigiinneq pillugu maleruagassat aalajangersarneqarsinnaallutik. 

 

Nr. 5-imut 

Siunnersuutigineqarpoq kommunit aamma Namminersorlutik Oqartussat IT-mi periaatsit 

pisortani ataatsimoorussat pissarsiarinissaannut, ingerlatsinissamut ineriartortitsinissamullu 

aaqqissuussaanermik pilersitsissasut pillugu nalunaarummik aalajangersaanissamut 

Naalakkersuisut piginnaatinneqassasut.  

 

Piginnaatitsissuteqarnermi ilaatigut ilaatinneqarput pisortaqartitsinermut tunngasut, IT 

atorlugu periaatsit pisortani ataatsimoorussatut, taamaalillunilu aaqqissuussaanermi 

akisussaaffeqarfiusut ataanniittutut isigineqarsinnaanissaanut tunngavissarititaasut suut 

malinneqassanersut, aaqqissuussaanermi aningaasartuutit qanoq kommunit aamma 

Namminersorlutik Oqartussat akornanni agguarneqassanersut, aaqqissuussaanermi kommunit 

aamma Namminersorlutik Oqartussat saniatigut allat sullillugit suliassanik tigusisinnaanersoq 

il.il. pillugit maleruagassanik aalajangersaasinnaaneq.  

 

Siunertaavoq maleruagassat imarisai, kommunit aamma Namminersorlutik Oqartussat 

akornanni sioqqutsisumik sukumiisumik oqallisigineqareernerisa kingorna, 

aalajangersarneqassasut.  

 

Aaqqissuussaanerup nutaap taassuma pingaartumik suliassaqarfiit qitiusut pingasut makkua 

suliarissavai: 

a. Periaatsinik nutaanik, atuisunut aqutsinermik, atuisut ilinniartitaanerannik 

ikiorneqartarnerannilli pilersitsineq. 

b. Atuinerup pitsanngorsarneqarnera, sunniutaqarluarnerulersinneqarnera, aqutsisunut 

paasissutissiisarneq minnerunngitsumillu pisortani aaqqissuussaanernut ataatsimoorussanik 

piumasaqaatinik nassuiaanernik aamma neqeroortitsinerit isumaqatigiissuteqarnerillu 

ingerlanneqarnerannik ikiuuttarneq. 

c. Suliaqarnermi ingerlatsineq pillugu isumaqatigissuteqarnerit aamma pisortat 

ataatsimoorussamik aaqqiissutissaannut ingerlatsinerup ingerlanneqarneranut atatillugu 

teknikkikkut apeqqutinik suliaqarneq. 

Tamatuma saniatigut Naalakkersuisut IT-mi periaatsit pisortani ataatsimoorussat suut 

kommunit tamarmik aamma Namminersorlutik Oqartussat atornissaannik 

pisussaaffeqarnersut, aalajangernissaanut piginnaatinneqassasut siunnersuutigineqarpoq. 

Taamatut Naalakkersuisunit aalajangertoqarsimanngippat, kommuni imaluunniit 

Namminersorlutik Oqartussat taamaalillutik, IT atorlugu periaatsimik pisortani IT-mut 

aaqqissuussaanermit pissarsiarineqarsimasumik, ingerlanneqartumik imaluunniit 

ineriartortinneqartumik, atuiniarnerlutik nammineerlutik aalajangertussaassavaat. 

 

Tamatuma saniatigut paasissutissanut nalunaarsukkanut akisussaaffik IT-mut 

aaqqissuussaanermut ataatsimoorussamut nutaamut tassunga kommunit aamma 

Namminersorlutik Oqartussat suliakkiutissagaat, Naalakkersuisut aalajangiisinnaassapput. 

Aalajangersakkami siunnerfigineqarpoq, oqartussat IT atorlugu periaatsimik 

aalajangersimasumik atuisut, paasissutissanut nalunaarsukkanut akisussaaffik IT-mut 

aaqqisuussaanermut ataatsimoorussamut suliakkiussinnaassagaat. Tamatuma IT-mut 

aaqqissuussaaneq oqartussanut atuisunut inunnut paasissutissanik suliarinninnerannut 

ilitsersuinissamut periarfissaqalersissavai. IT-mut aaqqissuussaaneq nutaaq taanna tamatuma 

kingorna, sullitaq ataaseq pilersuisoq ataaseq tunngaviusoq malillugu pilersuisussamut 

pisariaqartunik isumaqatigiissuteqarsinnaassaaq aammalu tamaasa sinnerlugit paasissutissanik 

nalunaarsukkanik suliarinninnermut isumaqatigiissuteqarsinnaassalluni. Siunnersuummi 

taamaalilluni suliassaqarfimmi sunniuteqarluarnerulersitsinissaq siunertaavoq. 

Nr. 6-imut 

Aamma siunnersuutigineqarpoq Kommunit Namminersorlutillu Oqartussat missingersuutaat 

naatsorsuutaallu pillugit Inatsisartut Inatsisaanni §§ 2-5 piffissami 1. januar 2019 - 31. 

december 2021 atuutsinneqassanngitsut. Taamaattoq Naalakkersuisut nalunaarummi piffissaq 

atorunnaarsitsiviusussaq sivikillisinniarlugu aalajangersinnaapput. 

 

§ 2-imut 

 

Siunnersuutigineqarpoq Inatsisartut inatsisaat ulloq 1. januar 2019 atuutilissasoq. 


